
„Pagament da prestaziuns publicas cun daners 
bluts (Iniziativa encunter la discriminaziun)“ 
 
Metter sin sistems da pagar sulettamein digitals ni possibilitar il pagament cun daners bluts 
mo sur sistems complicai (sco p. ex. il sistem Venda) ni entras sviaments, munta 
automaticamein da discriminar e sclauder persunas. Encunter quei svilup ch’ei daventaus 
realitad sil palancau statal el cantun Grischun semetta quell’iniziativa en – per che negin vegni 
pli discriminaus! Omisdus duei esser pusseivel, sche menaschis e survetschs vegnan pagai 
(per part) dil pagataglia: il pagament digital ED il pagament cun daners bluts.  
 
Pli e pli savens eis ei mo pli pusseivel da pagar digital tier purschidas publicas, seigi quei tiel 
traffic public, tiels parcadis publics ni tier tualettas publicas – quei meina sfurzadamein ad 
ina discriminaziun da persunas ch’ein surdumandadas cul pagar digital e da quellas, dallas 
qualas ins sa buca spitgar da pagar digital. Tier quellas persunas s’audan surtut persunas pli 
veglias, persunas cun in impediment (spirtal) ed affons. Ei dat denton era in considerabel 
diember da persunas pli giuvnas ch’ein per exempel cumpleinamein surdumandadas culs 
automats Venda els autos da posta ed els bus. Il pagataglia astga sut neginas circumstanzias 
vegnir sclaus da prestaziuns publicas ed era astga igl access a tals buca vegnir engrevegiaus 
ad els, cunzun buc entras decisiuns dalla regenza ed uffecis.  

Stuein nus dar cartas dad EC ni smartphones a nos affons per ch’els sappien ir cugl auto da 
posta ni sin ina tualetta publica? Quei va memia lunsch. Cartas da plirs viadis per exempel 
gidan mo en certas situaziuns e dils affons san ins buca spitgar ch’els vegnien ordlunder culs 
automats Venda.  



 

 

Discriminai vegnan era persunas cun malsognas che fan che la detta fa mal, vegn deformada 
ni unflada. Ni persunas cun malsognas che fan ch’els tremblan. Che quels carstgauns paghien 
digital sa negin spitgar.  
 
Discriminai vegnan plinavon era tut quels che vulan buc ir la resca da criminalitad da cyber e 
che pagan perquei buca digital. Ils fastitgs digitals ch’ins lai anavos sa negin stizzar e san vegnir 
duvrai da criminals per cuglienems. Persunas che vulan evitar quei prighel astgan buca vegnir 
discriminadas dil stadi ni dil cantun.  
 
Vitier vegnan tut las persunas cun disavantatgs socials che vegnan discriminadas, sch’ellas 
han per exempel buc ils daners per cumprar in niev natel e lur model pli vegn sa buca pli vegnir 
duvraus per las apps da parcar suenter updates. Ina tala discriminaziun da persunas che 
stattan finanzialmein buca bein astga buca capitar! Gest tier termins tier miedis ni tier auters 
impurtonts termins sto enzatgi che sa buca pagar digital astgar duvrar ils medems parcadis 
sco tut tschels – il cuntrari ei denton gia oz il cass en bia loghens el Grischun.  
 
Dad ina vart dat il cantun ora aultas summas da milliuns per l’inclusiun, da l’autra vart 
exclauda el denton entras sias atgnas decisiuns entiras gruppas da persunas dalla 
participaziun alla veta sociala ni engrevgescha quella fermamein. Ils parcadis ni il complicau 
sistem da vendita da bigliets “Venda” els autos da posta ed els bus, tiel qual era biars pli 
giuvens vegnan buca suenter, ein sulet dus exempels. Encunter quei svilup semetta 
quell’iniziativa en.  
 
Dalla vart dalla regenza grischuna ha ei num che mo pli 2 pertschien dils passaschiers digl auto 
da posta en Svizra cumprien aunc lur bigliet tiel chauffeur – quei ch’ei buca pli pusseivel ussa 
el Grischun, sco emprem cantun en Svizra. Quei tuna suenter pauc, 2 pertschien munta en 
cefras denton 3,78 milliuns bigliets ch’ein vegni cumprai tiel chauffeur igl onn 2025. Ni dapli 
che 10'000 bigliets mintga di! Quei vul dir per mintgina da quellas persunas ch’ella stat ussa 
avon gronds ni nunsurmuntables impediments per saver ir cugl auto da posta – schegie ch’igl 
auto da posta vegn finanziaus entras il pagataglia! Il Grischun ei in cantun d’auto da posta, 
quei vul dir in cantun, el qual igl ei per biara glieud indispensabel da saver ir cugl auto da posta 
per vegnir da dar damogn al mintgadi. Schegie che varga 8'000 persunas han protestau 
encunter l’aboliziun dalla vendita da bigliets tiel chauffeur ha la regenza grischuna negina 
udida per ils basegns ella populaziun – havess denton il duer da possibilitar a tuts igl accesss 
al traffic public ed a tut las ulteriuras prestaziuns publicas. Plinavon ha l’introducziun dil tact 
da mesa ura scaffiu tiels autos da posta dapli problems che quei ch’ella ha sligiau: savens bia 
pli liungs temps da viadi (p. ex. han ins ussa 30 minutas pli ditg che avon per ir naven da Ladir 
a Bonaduz), fetg biaras colligiaziuns che la glieud piarda, bia (miez) vits autos da posta en 
nossas vals, il chauffeurs che han insumma negina peda pli per segidar culs passaschiers – e 
tut quei tier expensas da menaschi e da personal bia pli grondas che avon! 
 
In’eglia el nord dall’Europa mussass a nos responsabels: las tiaras el nord ch’ein stadas las 
empremas tier la digitalisaziun e che havevan sco finamira da desister cumpleinamein dils 
daners bluts fan uss ina suenter l’autra in pass anavos. Aschia ha per exempel la Norvegia dapi 
igl 1. d’october 2024 ina lescha che oblighescha cun fetg paucas excepziuns schibein tut ils 
menaschis statals sco era tut ils menaschis privats d’acceptar daners bluts sco mied da 
pagament. Buca per nuot: Tenor la regenza dalla Norvegia ein 600'000 da lur 5,6 milliuns 
habitonts schinumnai “analfabets digitals”, pia persunas che han difficultads culla 



 

 

digitalisaziun e vegnan buca suenter cun quella! Per buca sclauder quels gronda part dalla 
populaziun dalla participaziun alla veta (publica) ha il parlament naziunal scaffiu cun ina fetg 
gronda maioritad quella lescha en favur dil pagament cun daners bluts. Era la Sveda ch’era sco 
la Norvegia sin franca via da desister dils daners blut, ha fatg igl onn vargau in pass en tschella 
direcziun: en temps da criminalitad da cyber, dad uiaras hibridas e da malsegirezias tiel 
provediment d’electrisch sappien ins buca desister dils daners bluts, ha la banca centrala 
svedesa communicau. E supplicau la populaziun da vinavon cumprar en regularmein cun 
daners bluts ed dad era haver tals a casa.  
 
Era il cantun Genevra ha dapi igl 1. d’october 2025 ina lescha en vigur che pretenda che tut 
las ustrias, tut ils hotels e tut ils cafés stoppien acceptar daners bluts sco mied dad 
pagament. Quella lescha ei vegnida creada dil cussegl grond da Genevra cun ina gronda 
maioritad e cul sustegn dallas partidas da seniester entochen dretg.  
 
Ed il Grischun? Il Grischun va malgrad quellas menadas en autras tiaras ed en auters cantuns 
vinavon strict ella direcziun digitala – senza prender risguard dalla discriminaziun dil 
pagataglia, senza il horizont necessari per las consequenzas dallas fuormas da pagar 
unicamein digitalas e senza udida per las grondas protestas ella populaziun grischuna (varga 
8'000 persunas han suttascret enteifer fetg cuort temps il december 2025 ina petiziun 
encunter l’aboliziun dalla vendita da bigliets els autos da posta).  
 
Aschia sto la finala il pievel dir, tgei ch’el vul. Ord quei motiv ei quell’iniziativa dil pievel 
cantunala necessaria: per frenar quella via dalla discriminaziun ed exclusiun dil pagataglia 
instradada dalla regenza grischuna.  
 
Nossa iniziativa van denton bia pli pauc lunsch che la lescha menziunada ella Norvegia ni che 
la lescha scaffida el cantun Genevra – l’economia privata ei numnadamein buca pertuccada 
da nossa iniziativa cantunala. Sulettamein il diever da menaschis (per part) statals, 
dall’infrastructura e da prestaziuns publicas duei saver vegnir pagaus senza sviaments cun 
daners bluts.  
 
Susteni nossa iniziativa dil pievel cantunala, per che negin vegni pli serraus o! Segidei cun nus 
e suttascrivi aunc oz l’iniziativa, parti ella en vies contuorn e segidei tenor pusseivladad era 
finanzialmein cul comite d’organisaziun per gidar d’haver success cull’iniziativa.  

